
Uunga siunnersuut: Filmiliortarneq pillugu Inatsisartut inatsisaat 

(Meeqqanut, Inuusuttunut, Ilinniartitaanermut, Kultureqarnermut, Timersornermut 

Ilageeqarnermullu Naalakkersuisoq) 

 

 

Saqqummiussissut 

 

 

Siullermeerneqarnera 

Naalakkersuisut sinnerlugit filmiliortarneq pillugu Inatsisartut inatsisaattut siunnersuut 

matumuuna saqqummiutissavara. 

 

Siunnersuummut tunngaviusoq pingaarneq tassaavoq Naalakkersuisut kissaateqarmata 

filmiliornermik inuussutissarsiuteqarneq nunatsinni filmiliortarneq pillugu inatsisiliornikkut 

sinaakkusiinikkut nukittorsaasoqassasoq.  

 

Siunnersuutip nassuiaasiaq aallaavigaa “Inassuteqaatit qanoq aaqqissuussinikkut Kalaallit 

Nuaanni filmiliortarnerup nukittorsaavigineqarnissaa pillugu”, taannalu Naalakkersuisunit 

Inatsisartunut 2023-mi majimi agguaanneqarpoq. Nassuiaasiaq suleqatigiissitap (Filmi pillugu 

suleqatigiissitaq) innersuussutaanik aamma innersuussutinut Naalakkersuisut 

oqaaseqaataannik imaqarpoq.  

 

Siunnersuutip siunertaraa filmiliornerup, filmeqarnikkut kultureqarnerup aamma filminik 

isiginnaarnermik kultureqarnerup nunatsinni siuarsarnissaa. Tamanna siullermik pissaaq 

siunnersuummiittumi filminstituttimik pilersitsinikkut, taaguuserneqarporlu Kalaallit 

Nunaanni Filminstitutti, inatsisitigullu tunngavia tassaassaaq pisortat suliffeqarfiat 

namminersortoq.  

 

Siunnersuutip instituttip siunertaa, suliassai aamma aaqqissugaanera pisortaqarneralu 

aqussavai, tassungalu ilaavoq siulersuisoqarnissaa pisortaqarnissaalu, taassumalu ulluinnerni 

pisortatut suliaqarnissaq isumagissavaa.  

 

Siulersuisut pisortallu akisussaaffii aamma suliassai pillugit siunnersuummi 

aalajangersagaqarpoq.  

 

Aamma aalajangersagaqarpoq siulersuisut katitigaanerannut, atuuffiinut honorarinullu 

tunngasunik. Siulersuisunut tamanut, ataasiakkaanut aamma siulittaasumut piumasaqaatinik 

siunnersuummi aalajangersaasoqarpoq.  

 

Kalaallit Nunaanni Filminstituttimut siunertat aamma suliassat aalajangersorneqarneranni 

ilaatigut aalajangersarneqarput instituttip nunatsinni filmkommissioneqarneq isumagissagaa.  

 

Aamma erseqqissarneqassaaq, Kalaallit Nunaanni Filminstituttip siunertarimmagu 

professionalimik misileraalluni filmitigut eqqumiitsuliorneq aamma piginnaasalinnik 

ineriartortitsineq filmiliornermut ingerlatsivimmik ingerlataqarneq aqqutigalugu .  

 

Filmi pillugu suleqatigiissitap pingaarnertut innersuussutigaa, filminstituttip, 

filmkommissionip aamma filmiliornermut ingerlatsiviup ataatsimut inissinneqarnissaat. 

Siunnersuummi tamanna eqqarsaatigineqareersimavoq, tassami filmkommissionitut 

isumagisassat aamma filmiliornermut ingerlatsiveqarneq Kalaallit Nunaanni Filminstituttip 

sulineranut ilaatinneqartussaapput.  

 

Kalaallit Nunaanni Filminstituttip suliassat isumagisassai siunnersuummi allanneqarsimapput. 

Aalajangersarneqarpoq instituttip suliarissagaa aningaasatigut tapiissuteqarnissaq 

manuskriptiliornernut, inerisaanernut, filmiliornernut, saqqummiussinernut, tuniniaanernut, 

ussassaarinernut, takutitsinernut aamma kalaallit filmiliaanik agguaanermut aamma filminik 

koproducerilluni filmiliornermut kiisalu suliassat allat nunatsinni filmiliornermik, filminik 

kultureqarnermik aamma  filminik isiginnaarnermik kultureqarnermik siuarsaasussat.  

 

Siunnersuummi aamma ilaapput filmiliornermi aningaasartuutinik utertitsisinnaanermut 

aalajangersakkat. Tamanna pisassaaq aningaasanut inatsimmi aningaasaliinertigut aamma 

filmiliornermi ataasiakkaani aningaasat annertunerpaaffissaasa minnerpaaffissaasalu iluanni. 

Aningaasartuutigineqarsimasut 25 %-iinik utertitsisoqarsinnaavoq. 

 

Aningaasatigut tapiissuteqarnermut aamma filmiliornermi aningaasartuutigisanik 

utertitsinermut aalajangersakkat pingaarnerupput tamanullu atuuttuullutik, taamaattumik 

Naalakkersuisut pisussaaffilerneqarput taakkununnga malittarisassiornissaminnut, 

ilanngunneqassallutik tapiissutinut siunertat, tapiissutip annertussusia, akiliineq aamma 

allaffissorneq.  

 

Filmi pillugu suleqatigiissitap innersuussuteqarneratigut siunnersuummi ilanngunneqarput 

aalajangersakkat Kalaallit Nunaanni Filminstitutti aamma siunertaqartoq nunatsinni 

aningaasannanniarluni filmiliorsinnaanermut akuerineqarnissamut qinnuteqaatit 

suliarinissaannut aamma filmiliornernut paasissutissanik taakkununngalu akisussaasunik 

nalunaarsuinissamut. Akuerineqarnissamut qinnuteqaatit allaffissornikkut suliarinerinut 

aningaasartuutinut matussutissanut akiliuteqartarnissaq siunnersuummi aalajangersaasoqarpoq. 

Siunnersuummi Naalakkersuisut peqquneqarput tamanna pillugu malittarisassanik 

aalajangersaanissaminnut.   

 

Naggataatigut siunnersuummut taassumalu oqaaseqaataanut innersuussivunga.  

 

Taamatut oqaaseqarlunga siunnersuut akuersaartumik Inatsisartunut suliassanngortippara.  

 

 


